【二障】 出楞嚴經義海并宗鏡錄
(一)煩惱障；謂昏煩之法，惱亂心神，不能顯發妙明真性，是名煩惱障。

(二)所知障；所知障，亦名智障。謂執所證之法，障蔽智慧之性，是名所知障。

【二障】出圓覺略疏

(一)理障；謂本覺心源，湛然清淨，由無明妄染，礙正知見，不達真如之理，是名理障。

(二)事障；謂眾生由無明障覆，生死相續，無由脫離，是名事障。
【二障】出天親論

    障即障礙。如金剛經中，須菩提得無諍三昧，蓋由離此二障故也。（梵語須菩提，華言空生。）

(一)煩惱障；煩惱即見、思惑也。謂須菩提證得第四阿羅漢果時，見、思二惑，俱已斷盡；心空寂靜，諍從何起？是故得於無諍，實由離此煩惱障也。（梵語阿羅漢，華言無學。）

(二)三昧障；梵語三昧，華言正定，即無諍三昧也。謂須菩提證得第四果時，既得無諍三昧，若於此三昧心有取著，即為有諍。是故得於無諍，實由離此三昧障也。

